
ABSTRAK

Kajian ini bertujuan untuk mengenalpasti maksud pentaksiran kreatif mengikut
pandangan guru prasekolah.Selain itu kajian ini adalah untuk menilai amalan
pentaksiran kreatif di kalangan guru dalam pendidikan prasekolah berdasarkan
temubual, pemerhatian dan cara guru menilai hasil kerja murid serta membina contoh
rubrik penilaian hasil kerja murid berdasarkan elemen
kreativiti(kelancaran,keluwesan,kejelasan  dan  keaslian)selari dengan prinsip
pentaksiran kreatif.Pendekatan kualitatif dengan reka bentuk kajian kes telah
digunakan dalam kajian ini dengan melibatkan kaedah triangulasi data iaitu
pemerhatian,temu bual dan analisis dokumen.Subjek kajian melibatkan empat orang
guru prasekolah dari empat jenis prasekolah yang berbeza di Daerah Tanjong
Malim,Perak. Instrumen kajian yang digunakan dalam kajian ini ialah protokol
temubual dan nota catatan lapangan.Data dianalisis dengan menggunakan analisis
transkip temubual dan pemerhatian serta analisis dokumen. Hasil dapatan kajian
menunjukkan bahawa keempat-empat subjek kajian memberikan maksud pentaksiran
kreatif adalah hasil kerja yang lain dari yang lain.Dapatan kajian juga menunjukkan
guru telah melaksanakan amalan pentaksiran kreatif berlandaskan kaedah pentaksiran
yang digunakan, instrumen pentaksiran, kriteria penilaian hasil kerja serta penskoran
dan penggredan.Analisis dari temubual dan pemerhatian pula menunjukkan beberapa
kelemahan dalam amalan pentaksiran kreatif kerana terdapat guru yang masih
mengamalkan pentaksiran berbentuk ujian bertulis.Hasil dapatan dari analisis elemen-
elemen kreativiti (kelancaran, keluwesan, kejelasan dan keaslian) berdasarkan hasil
kerja murid prasekolah juga menunjukkan elemen-elemen ini kurang dipraktikkan dan
digunapakai oleh guru-guru prasekolah. Kesimpulan daripada kajian menunjukkan
amalan pentaksiran kreatif ini kurang diamalkan dan masih terdapat guru-guru yang
tidak memahami pentaksiran kreatif serta masih mengamalkan pentaksiran yang
sama. Implikasi kajian menunjukkan amalan pentaksiran kreatif yang dilaksanakan
dapat membantu meningkatkan keberkesanan pengajaran dan pembelajaran serta
pentaksiran dalam pendidikan prasekolah. Selain itu analisis dari hasil kerja murid
yang telah disusun mengikut elemen-elemen kreativiti sehingga terhasilnya rubrik
pentaksiran yang boleh digunakan.Rubrik yang berjaya dihasilkan dapat
menyumbang kepada penambahbaikan dalam pentaksiran dan boleh digunakan untuk
kajian-kajian di masa depan



EVALUATION OF CREATIVE ASSESSMENT PRACTICES IN
PRESCHOOL EDUCATION

ABSTRACT

This study aims to identify the meaning of creative assessment according to the views
of preschool teachers.In addition, this study is to evaluate the practice of creative
assessment among teachers in preschool education based on interviews,observations
and ways teachers evaluate student work and build examples of student work
evaluation rubric based on elements creativity(fluency,flexibility,clarity and
originality)in line with the principles of creative assessment.A qualitative approach to
case study design has been used in this study by involving data triangulation methods
namely observation, interviews and document analysis.Four different types of
preschools in Tanjong Malim District, Perak. The research instruments used in this
study were interview protocols and field note notes.Data were analyzed using
transcript analysis of interviews and observations as well as document analysis.The
results of the study show that all four study subjects give the meaning of creative
assessment is a different work from the others.Analysis from interviews and
observations shows some weaknesses in the practice of creative assessment because
there are teachers who still practice assessment in the form of written tests.The results
of the analysis of the elements of creativity(fluency,flexibility,clarity and
originality)based on the work of preschool students also show elements.This element
is less practiced and used by preschool teachers.Conclusions from the study show that
the practice of creative assessment is less practiced and there are still teachers who do
not understand creative assessment and still practice the same.The implications of the
study show that the creative assessment practices implemented can help improve the
effectiveness of teaching and learning as well as assessment in preschool education.In
addition,the analysis of student work that has been compiled according to the
elements of creativity until the result of assessment rubrics that can be
used.Successfully produced rubrics can contribute to improvements in assessment and
can be used for future studies.

BAB 1

PENDAHULUAN

1.1  Pengenalan

Sistem pendidikan di Malaysia sehingga hari ini, telah mengalami pelbagai
evolusi dari segi perancangan, tindakan dan pelaksanaan bagi mendepani cabaran
digital masa depan. Sejajar dengan itu, proses pengurusan pengajaran dan
pembelajaran perlu di dititikberatkan oleh semua pihak dalam memastikan
matlamat pendidikan dapat direalisasikan. Rohani, Hazri dan Mohammad Zohir
(2017) menjelaskan pengurusan pengajaran dan pembelajaran dalam abad ke-21 perlu
merangkumi beberapa aspek seperti persediaan rancangan kerja, penetapan objektif
atau hasil pembelajaran, sumber rujukan pengajaran dan pembelajaran, rancangan dan
perlaksanaan pelajaran dan kaedah penilaian pengajaran dan pembelajaran yang
digarapkan dengan kemahiran pembelajaran abad ke-21. Keseluruhan aspek ini perlu
dilaksanakan dengan berkesan bagi memastikan proses pengajaran dan

pembelajaran dapat berjalan dengan lancar.



Bab ini membincangkan tentang latar belakang kajian, pernyataan masalah,
tujuan kajian, objektif kajian serta persoalan kajian. Disamping itu definisi operasi
turut diperjelaskan disamping kepentingan kajian, batasan kajian, kerangka konsep

kajian serta rumusan dihuraikan dengan lebih lanjut dalam bab ini.

1.2  Latar Belakang Kajian

Dalam membentuk hasil pengajaran dan pembelajaran yang optimum, proses
pendidikan terbahagi kepada tiga komponen utama iaitu pengajaran, pentaksiran dan
pembelajaran yang bertindak saling membantu. (Popham, 2007) dalam kajiannya
menyatakan bahawa istilah pengukuran, pengujian dan pentaksiran digunakan dan
dianggap sinonim antara satu sama lain. Justeru, pentaksiran boleh dilihat sebagai

penghubung di antara kurikulum, pengajaran dan pembelajaran dalam bilik darjah.

Semua negara di dunia berada dalam keadaan mempertimbang atau menilai
semula sistem pendidikan masing-masing. Hal ini memberi kesan yang hebat kepada
persekitaran pendidikan. Salah satu aspek yang ditekankan dalam perubahan global

terutama dalam bidang pendidikan ialah kreativiti (Abu Bakar, 2013).

Untuk memastikan perubahan dalam masyarakat dan Negara, Kementerian

Pendidikan Malaysia (KPM), telah banyak membuat inovasi serta menerapkan elemen



inovasi dan kreativiti dalam kurikulum sejak tahun 1980an. Pelan Pembangunan
Pendidikan Malaysia 2013-2025 tidak terkecuali menekankan elemen Kreativiti dan
Inovasi supaya diterapkan dalam pengajaran dan pembelajaran agar dapat melahirkan

murid yang seimbang dari segi pengetahuan dan kemahiran (Mohd Hanafi, 2016).

Penggunaan Kurikulum Standard Prasekolah Kebangsaan (KSPK)
(Kementerian Pelajaran Malaysia, 2010) merupakan satu strategi peningkatan kualiti
pendidikan prasekolah dengan menekankan unsur kreativiti dan inovasi. Untuk
mendorong pelajar menjadi kreatif dan inovatif secara terancang (Ali & Madon, 2014)
menyatakan bahawa satu garis panduan iaitu Buku panduan Kreativiti pada tahun
2011 telah disediakan oleh Pusat Perkembangan Kurikulum sebagai garis panduan
kepada guru. Ini menunjukkan bahawa usaha kerajaan untuk melahirkan masyarakat

yang kreatif bermula dari pendidikan prasekolah lagi.

Sesebuah negara memerlukan sumber manusia yang berkualiti demi menuju
ke arah negara membangun dari pelbagai aspek tidak kira dari aspek politik, ekonomi
dan sosial. Pendidikan awal kanak-kanak adalah tunjang kepada usaha untuk
membentuk modal insan berkualiti dan tumpuan kepada pendidikan awal mereka
merupakan strategi yang boleh memberi impak besar kepada jangka masa panjang.
Untuk itu, setiap kanak-kanak perlu diberi peluang untuk pendidikan di peringkat

prasekolah (Marziaton, 2012).

Pendidikan awal kanak-kanak adalah satu peringkat yang penting dalam

menyediakan kanak-kanak untuk sekolah rendah (Mundia & Mundia, 2016).



Prasekolah adalah sebuah institusi di mana kanak-kanak bersedia untuk memasuki
persekitaran sosial. Pra sekolah boleh dianggap sebagai kelas persediaan bagi kanak-
kanak yang berumur empat hingga enam tahun untuk memasuki tahun satu sekolah
rendah. Prasekolah di Malaysia biasanya melibatkan kanak-kanak berumur seawal

empat hingga enam tahun (Mustafa, Yunus, & Azman, 2014).

Kurikulum Standard Prasekolah Kebangsaan dipastikan penggunaannya
berkesan. Disamping itu latihan dalam bidang pendidikan prasekolah perlu untuk
guru-guru prasekolah. Kemudahan fizikal dan peralatan bersesuaian dan berkualiti
juga dibekalkan. Semua institusi pendidikan prasekolah mestilah mematuhi Peraturan-
Peraturan Pendidikan Prasekolah 1996 seperti yang diperuntukkan dalam Seksyen 24,

Akta Pendidikan 1996.

Salah satu objektif Kurikulum Standard Prasekolah Kebangsaan ialah
mengaplikasikan pemikiran kritis, kreatif dan inovatif serta kemahiran menyelesaikan
masalah dalam pembelajaran dan kehidupan seharian. Kurikulum Standard
Prasekolah Kebangsaan dibina berasaskan enam tunjang iaitu Komunikasi;
Kerohanian, Sikap dan Nilai, Kemanusiaan;, Keterampilan Diri; Perkembangan
Fizikal dan Estetika; serta sains dan Teknologi. Enam tunjang tersebut merupakan
domain utama menyokong antara satu sama lain dan disepadukan dengan pemikiran
kritis, kreatif dan inovatif (Kurikulum Standard Prasekolah Kebangsaan, 2010).
Kesepaduan ini bertujuan membangunkan modal insan yang menghayati nilai-nilai

murni berteraskan keagamaan, berpengetahuan, berketerampilan, berpemikiran kritis



dan kreatif serta inovatif sebagaimana yang digambarkan dalam rajah 1.1

(Kementerian Pelajaran Malaysia, 2010).

Rajah 1.1 Kerangka Kurikulum Standard Prasekolah Kebangsaan

Jelaslah disini menunjukkan kreativiti merupakan aspek yang sangat dititik
beratkan dalam pembelajaran prasekolah. Kreativiti ini juga perlu ada dalam

pentaksiran pendidikan pra sekolah.

Pentaksiran seharusnya berperanan meningkatkan kualiti pembelajaran. Walau
apa pun sistem yang dijadikan sebagai dasar, kepentingan pelajar seharusnya berada
ditengah-tengah proses pengajaran dan pembelajaran. Aspek pedagogi tidak boleh
dipinggirkan atau diketepikan. Pedagogi yang kreatif juga merupakan aspek yang
penting dalam pelaksanaan pengajaran dan pembelajaran (Halim, 2014). Kualiti
pengajaran dan keberkesanan pembelajaran harus diangkat sebagai perantara amalan

pentaksiran formatif dan sumatif di bilik darjah (Rohaya, 2014).



1.3  Pernyataan Masalah

Surayah & Haslinda (2009) dalam bukunya bertajuk Penilaian dalam Pendidikan
Prasekolah telah mengenalpasti beberapa isu dan cabaran dalam pentaksiran pra
sekolah. Kekeliruan tentang konsep pembelajaran di prasekolah menyumbang kepada

dilemma yang dihadapi oleh guru dalam menjalankan pentaksiran pra sekolah.

Di peringkat pendidikan prasekolah, pentaksiran seringkali dijalankan secara
formal (Kitano, 2011). Sepatutnya dalam institusi prasekolah, kanak-kanak tidak
diberi ujian atau gred. Mereka hanya diuji selepas mereka memasuki gred pertama
sekolah rendah. Cara guru melihat pencapaian dan pengalaman direkodkan juga
berbeza. Bahkan beberapa istilah yang digunakan dalam rekod juga adalah berbeza

(Kitano, 2011).

Kebanyakan tadika seolah-olah menilai kanak-kanak berdasarkan orientasi
akademik. Kanak-kanak prasekolah perlu menduduki ujian dan kemudian akan
diberikan gred dan kedudukan selepas dinilai (Rohaty, 2003). Menurut Balkish, Alj,
& Jamaluddin (2010) menyatakan bahawa sesetengah kanak-kanak sudah didedahkan
dengan peperiksaan seawal usia empat tahun. Ketaksuban terhadap sistem
peperiksaan adalah faktor penghalang bagi Malaysia mencapai tahap kreativiti dan
inovasi yang tinggi dalam kalangan rakyatnya. Peperiksaan bersifat highstakes telah

mencuri banyak masa pelajar dan kesan keciciran dirasai dalam membangunkan



bakat,kebolehan dan kecenderungan dalam bidang-bidang berimpak tinggi (Dan &

Kongruen, 2015).

Apabila melaksanakan penilaian, para guru perlulah mempunyai kemahiran
yang cekap di dalam pemerhatian terhadap murid. Pemerhatian direkodkan
menggunakan alat-alat pentaksiran seperti rekod anekdot, senarai semak, dan rekod
berterusan. Namun didapati, cara pentaksiran yang popular digunakan di kebanyakan
pra sekolah adalah ujian yang dijalankan secara berkala bagi mengukur kepandaian
kanak-kanak dan hanya menekankan kebolehan 3M, membaca, menulis dan mengira

(Surayah & Haslinda, 2009).

Tujuan utama pentaksiran murid pasekolah adalah untuk meningkatkan
pembelajaran murid berkenaan bukannya bertujuan melabel dan membandingkan
murid dengan murid yang lain. Pentaksiran seperti ini sering dikaitkan dengan
pentaksiran autentik atau pentaksiran formatif dan pentaksiran rujukan kriteria.
Pentaksiran murid di peringkat prasekolah lebih menekankan kepada usaha ke arah
penambahbaikan serta perkembangan dan bukan pencapaian semata-mata
(Kementerian Pelajaran Malaysia, 2010). Guru berperanan dalam melaksanakan
pentaksiran. Walau bagaimanapun pada kebiasaannya guru beranggapan peranan
mereka hanya mengajar dan melaksanakan pentaksiran berdasarkan Sukatan Pelajaran

(SP) yang disediakan dan perlu dihabiskan mengikut jangka masa yang ditetapkan.

Teori kecerdasan pelbagai Gardner menjelaskan bahawa jika kanak-kanak

mempunyai pelbagai pengalaman, pengetahuan dan kefahaman, maka cara mereka



belajar dan menggunakan imaginasi mereka juga akan berbeza. (Mindham, 2005)
menyatakan bahawa guru perlu menyediakan pelbagai aktiviti, teknik, kaedah dan
bahan-bahan yang sesuai jika kita ingin menggalakkan kreativiti.

Tugasan kreatif sering dilihat sebagai kurang penting berbanding daripada
membaca, menulis dan mengira. Prentice (2000) menyatakan terlalu banyak

penekanan kepada 3M berbanding penilaian yang berkaitan dengan kreativiti.

Justeru kajian ini bertujuan untuk meneroka amalan pentaksiran kreatif
disamping mengenalpasti elemen kreativiti serta halangan dan cabaran pentaksiran
kreatif dalam pendidikan prasekolah supaya kualiti dan kecemerlangan pendidikan

prasekolah terjamin.

1.4  Tujuan kajian

Kajian ini adalah bertujuan untuk meneroka amalan pentaksiran kreatif dalam
pendidikan prasekolah dan mengenalpasti maksud pentaksiran kreatif mengikut

pandangan guru.

Selain itu, menilai amalan pentaksiran kreatif di kalangan guru dalam
pendidikan prasekolah serta menganalisis elemen-elemen kreativiti (kelancaran,
keluwesan, kejelasan dan keaslian) dapat dilihat dalam hasil kerja murid prasekolah

antara tujuan dalam kajian ini juga.



1.5

Objektif Kajian

Objektif kajian ini adalah untuk:

1.

1.6

Mengenalpasti maksud pentaksiran kreatif mengikut pandangan guru
berdasarkan temu bual dan pemerhatian.

Menilai amalan pentaksiran kreatif di kalangan guru dalam pendidikan
prasekolah berdasarkan temubual, pemerhatian dan cara guru menilai hasil

kerja murid.

. Membina contoh rubrik penilaian hasil kerja murid berdasarkan elemen

kreativiti (kelancaran, keluwesan, kejelasan dan keaslian) selari dengan prinsip

pentaksiran kreatif.

Soalan Kajian

Antara persoalan kajian dalam kajian ini adalah:

1.

Apakah maksud pentaksiran kreatif mengikut pandangan guru?

2. Sejauhmanakah guru melaksanakan amalan pentaksiran kreatif dalam

pendidikan prasekolah berdasarkan temubual, pemerhatian dan cara guru
menilai hasil kerja murid?

Bagaimanakah contoh rubrik untuk penilaian hasil kerja murid berdasarkan
elemen kreativiti (kelancaran, keluwesan, kejelasan dan keaslian) selari

dengan prinsip pentaksiran kreatif?

1.7  Definisi Operasi

Beberapa definisi operasi telah diberikan dalam kajian ini. Antaranya ialah:

1.7.1 Amalan Pentaksiran

Sesuatu yang dijadikan kebiasaan oleh seseorang individu merupakan definisi bagi
amalan (Faizal et al. 2014). Amalan pentaksiran dalam kajian ini ialah amalan
pentaksiran kreatif yang dijalankan di prasekolah yang dilaksanakan oleh guru-guru
prasekolah. Pentaksiran dalam kajian ini juga merujuk kepada pentaksiran untuk
mengesan pertumbuhan dan perkembangan pembelajaran murid secara menyeluruh

seperti yang terdapat dalam Kurikulum Standard Prasekolah Kebangsaan.

1.7.2 Kreativiti

Kreativiti dalam kajian ini seperti di dalam teori Paul Torrance (1979) dalam buku
panduan Kreativiti, Kementerian Pelajaran Malaysia (2011) 1iaitu kelancaran,
keluwesan, keaslian dan kejelasan Selain itu kreativiti membawa maksud kebolehan
atau kemampuan guru prasekolah untuk menggunakan daya imaginasi, idea kreatif
dan pemikiran kreatif bagi menghasilkan sesuatu yang tulen, asli atau bahan yang

mempunyai nilai, kegunaan serta memenuhi sesuatu keperluan.

1.7.3 Pendidikan Prasekolah

Akta Pendidikan 1996 (Akta 550) mendefinisikan “pendidikan prasekolah” sebagai
satu program pendidikan bagi murid yang berumur dari empat hingga enam tahun.
Pendidikan prasekolah didefinisikan sebagai persediaan sebelum melangkah ke alam
persekolahan di peringkat sekolah rendah (Suppiah, 2015) Menurut Swiniarski,
Breitborde dan Murphy (1999), definisi pendidikan awal kanak-kanak berbeza bagi
setiap Negara. Di Amerika Syarikat, tabika dikhususkan kepada kanak-kanak yang
berumur empat tahun kebawah. Manakala, prasekolah diberikan kepada empat dan
lima tahun bagi persediaan ke tadika. Seterusnya, kanak-kanak berumur enam tahun
diletakkan di tadika sebelum ke sekolah rendah formal. Pendidikan awal kanak-kanak
Di Malaysia dibahagikan kepada dua kategori, iaitu taska bagi kanak-kanak yang
berumur empat tahun ke bawah dan tadika bagi kanak-kanak yang berumur empat

tahun dan atas (Bustam Kamri, 2010).

Definisi pendidikan pra sekolah dalam kajian ini merujuk kepada pendidikan
untuk kanak-kanak yang berumur empat hingga enam tahun. Dalam kajian ini
prasekolah yang terlibat dikategorikan kepada empat jenis prasekolah iaitu,
prasekolah kerajaan di bawah Kementerian Pelajaran Malaysia , prasekolah swasta,
tadika KEMAS dan prasekolah tempat kerja. Jenis-jenis prasekolah ini dijelaskan

seperti di bawah.

1.7.3.1 Prasekolah Kerajaan Di Bawah Kementerian Pendidikan Malaysia.

Pendidikan Prasekolah kerajaan di bawah Kementerian Pendidikan Malaysia adalah
satu program yang menyediakan pengalaman pembelajaran kanak-kanak yang
berumur empat hingga enam tahun dalam jangka masa satu tahun atau lebih sebelum
memasuki ke Tahun Satu. Pra sekolah kerajaan dalam kajian ini ialah prasekolah
kerajaan yang menggunakan sepenuhnya Kurikulum Prasekolah Kebangsaan dan

ditadbir sepenuhnya oleh kerajaan.

1.7.3.2 Prasekolah Swasta

Perkataan “Swasta” dalam kajian ini bermaksud prasekolah atau tadika yang
dijalankan pentadbirannya oleh sekumpulan individu atau perseorangan dengan
menggunakan pendekatan yang diambil dari luar negara dan diselaraskan dengan
Kurikulum Prasekolah Kebangsaan. Pelaksanaan dan pentadbiran prasekolah atau

tadika ini mendapat kelulusan dari pihak Kementerian Pendidikan Malaysia.

1.7.3.3 Tadika KEMAS

Menurut Akta Pendidikan 1996 (Akta 550), “tadika” ertinya mana-mana tempat di
mana pendidikan prasekolah disediakan untuk sepuluh orang murid atau lebih.
Ditubuhkan atas inisiatif komuniti untuk manfaat kepada keluarga yang

berpendapatan rendah di bandar dan luar bandar. Taman Bimbingan Kanak-Kanak

(Tabika) yang dianjurkan oleh KEMAS merupakan program yang memberi peluang

pendidikan awal bagi kanak-kanak yang berumur empat hingga enam tahun.

1.7.3.4 Prasekolah Tempat Kerja

Pendidikan prasekolah tempat kerja disediakan oleh sesebuah organisasi untuk
menyediakan kemudahan tadika kepada kakitangannya. Ditubuhkan atas inisiatif
majikan untuk kebajikan pekerja. Antara agensi yang menyediakan prasekolah tempat
kerja adalah seperti ialah NCDRC, SIRIM, PROTON dan sebagainya. Prasekolah
tempat kerja dalam kajian ini ialah Pusat Penyelidikan Perkembangan Kanak-Kanak
Negara atau National Child Development Research Centre (NCDRC) di bawah

kelolaan Universiti Pendidikan Sultan Idris (UPSI).

1.8  Kepentingan Kajian

Antara kepentingan kajian yang dapat memberikan sumbangan adalah seperti berikut:

Hasil kajian ini dapat digunakan oleh KPM terutamanya Pusat Perkembangan
Kurikulum (PPK), Jabatan Pelajaran Negeri (JPN) dan Pejabat Pendidikan Daerah
(PPD) dalam usaha merangka program latihan berkaitan pentaksiran kreativiti
prasekolah. BPK dapat menggunakan maklumat tersebut sebagai rujukan khusus

berkenaan amalan pentaksiran kreatif yang diperoleh melalui dapatan kajian.

Hasil kajian ini dapat dijadikan panduan serta membantu pembangunan dan
perkembangan pengajaran serta pentaksiran guru-guru prasekolah dalam
melaksanakan pentaksiran kreatif sebagai salah satu kaedah yang membangkitkan

rasa seronok murid-murid.

Disamping itu, kajian ini juga dapat menjadi asas untuk kajian-kajian
seterusnya berkaitan dengan amalan pentaksiran kreatif dalam pendidikan prasekolah.
dapat membantu Selain itu juga pengkaji di Malaysia mudah untuk mendapatkan
maklumat berkenaan amalan pentaksiran kreatif dalam pendidikan prasekolah melalui

hasil dari kajian ini

1.9  Batasan Kajian

Kajian ini terbatas dengan amalan pentaksiran kreatif dalam pendidikan prasekolah.
Penilaian dibuat hanya berdasarkan sepuluh kali pemerhatian aktiviti pengajaran dan

pentaksiran guru bersama murid.

Kajian dijalankan dengan menggunakan pendekatan kualitatif, iaitu reka
bentuk kajian kes dengan melakukan pemilihan melalui persampelan bertujuan
(purposive sampling). Kajian hanya melibatkan empat orang guru di empat buah
prasekolah yang berbeza iaitu prasekolah kerajaan di bawah Kementerian Pendidikan

Malaysia, prasekolah swasta, tabika KEMAS dan prasekolah di tempat kerja

(NCDRC) dalam persampelan bertujuan ini. Oleh itu, dapatan kajian tidak boleh

digeneralisasikan kepada semua guru prasekolah di seluruh Negara.

1.10 Kerangka Konsep Kajian

Satu kerangka konseptual telah dibentuk berlandaskan kepada kreativiti yang
dirasakan sesuai. Kerangka yang dibentuk ialah berdasarkan teori kreativiti Torrance
(1979). Teori Kreativiti Torrance (1979) meliputi kelancaran, keluwesan, kejelasan

dan keaslian.

Berdasarkan teori tersebut, pengkaji telah merangka satu model ringkas yang
dapat menggambarkan kerangka konseptual kajian ini. Kerangka konsep kajian
meliputi secara keseluruhan konstruk kajian yang melibatkan amalan pentaksiran
kreatif di pendidikan prasekolah. Berdasarkan objektif dan soalan kajian yang
dibentuk, berikut dibincangkan kerangka konsep kajian ini. Rajah 1.2 menunjukkan

kerangka konsep dalam kajian ini.

e SAINS DAN
TEKNOLOGI

o KOMUNIKASI

Teori
Kreativiti

e Torrance

Elemen Kreativiti

Keluwesan

L]

\

¢ KETERAMPILAN
DIRI

-

o KEMANUSIAN

Rajah 1.2. Kerangka Konseptual Kajian

Berdasarkan kerangka diatas, pengkaji telah menjadikan Kurikulum Standard

Prasekolah Kebangsaan yang dibina berasaskan enam tunjang iaitu Komunikasi,

Kerohanian, Sikap dan Nilai, Kemanusian, Keterampilan diri, Perkembangan Fizikal

dan Estetika serta Sains dan Teknologi. Enam tunjang tersebut merupakan domain

utama menyokong antara satu sama lain dan disepadukan dengan pemikiran kreatif

dan inovatif serta pemikiran kritis. Kesepaduan ini bertujuan membangunkan modal

insan sebagai asas dalam kerangka ini. Amalan kreativiti juga akan dilihat dalam

kajian ini. Elemen kreativiti yang mendasari kajian ini ialah kelancaran, keluwesan,

kejelasan dan keaslian berdasarkan teori kreativiti Torrance (1979). Disamping itu

rubrik pentaksiran kreatif untuk penilaian hasil kerja murid berdasarkan prinsip

pentaksiran kreatif juga dapat dihasilkan.

1.11 RUMUSAN

Bab ini membincangkan kerangka penting yang diperlukan dalam proses membina
kajian kes ini. Pada peringkat awal, diterangkan tentang latar belakang kajian kes ini
berdasarkan pembacaan. Seterusnya, dijelaskan pernyataan masalah bagi kajian kes
serta tujuan kajian. Disamping itu tiga objektif kajian dan tiga persoalan kajian turut
dinyatakan. Kajian ini amat penting kepada pengkaji di samping kepentingannya dari
segi kegunaan ilmiah. Batasan bagi kajian ini telah memudahkan bagi mencapai
matlamat kajian kes ini. Turut dihuraikan dalam bab ini adalah definisi istilah yang

berkaitan dengan kajian.

Satu kerangka konsep telah dibina berdasarkan sintesis permasalahan kajian
dengan kajian teoritikal dalam tinjauan literatur untuk mendapatkan pandangan yang
lebih menyeluruh tentang amalan pentaksiran kreatif di pendidikan prasekolah.
Seterusnya beberapa elemen-elemen kreativiti yang digunakan dalam pentaksiran
pendidikan prasekolah dapat dikenalpasti melalui kajian ini. Bab 2 yang seterusnya

menjelaskan lebih lanjut tentang kajian literatur.



